
TALABALARDA BADIIY DID 
VA ESTETIK TARBIYASINI 

RIVOJLANTIRISH PEDAGOGIK 
MUAMMO SIFATIDA

Temirov Murodjon Anvarovich
Tasviriy va amaliy san’at kafedrasi vazifasini bajaruvchi dotsenti

Andijon davlat universiteti

Annotatsiya: Mazkur maqolada oliy ta’lim tizimida talabalarda badiiy did va estetik tafakkurni shakllantirish muammosi 
tasviriy san’atni idrok etish jarayoni bilan bog‘liq holda ilmiy-nazariy jihatdan tahlil qilinadi. Tadqiqotda estetik, kognitiv 
va pedagogik omillar uyg‘unligi asosida san’at asarini qabul qilish mexanizmlari ochib beriladi. Shuningdek, vizual idrok, 
kompozitsion fikrlash, rang sezgirligi hamda emotsional-intellektual reaksiyalar tizimi tahlil qilinadi. Maqola natijalari 
zamonaviy badiiy ta’lim metodikasini takomillashtirishda nazariy va amaliy ahamiyatga ega.

Kalit so‘zlar: tasviriy san’at, estetik tafakkur, badiiy did, pedagogik yondashuv, vizual idrok, kompozitsiya, rangshunoslik, 
badiiy madaniyat.
Abstract: This article scientifically and theoretically analyzes the problem of developing artistic taste and aesthetic 
thinking among university students in connection with the process of perceiving visual art. The study reveals the mecha-
nisms of art perception based on the harmonious integration of aesthetic, cognitive, and pedagogical factors. In addition, 
visual perception, compositional thinking, color sensitivity, and the system of emotional-intellectual reactions are ana-
lyzed. The results of the article have theoretical and practical significance for improving modern methods of art education.

Key words: visual art, aesthetic thinking, artistic taste, pedagogical approach, visual perception, composition, color 
theory, artistic culture.
Аннотация: В данной статье научно-теоретически анализируется проблема формирования художественного 
вкуса и эстетического мышления у студентов высших учебных заведений в связи с процессом восприятия изобра-
зительного искусства. В исследовании раскрываются механизмы восприятия произведений искусства на основе 
гармоничного взаимодействия эстетических, когнитивных и педагогических факторов. Также анализируются визу-
альное восприятие, композиционное мышление, чувствительность к цвету и система эмоционально-интеллек-
туальных реакций. Результаты статьи имеют теоретическое и практическое значение для совершенствования 
современной методики художественного образования.

Ключевые слова: изобразительное искусство, эстетическое мышление, художественный вкус, педагогический 
подход, визуальное восприятие, композиция, цветоведение, художественная культура.

KIRISH
Jahon madaniy qadriyatlari tizimida badiiy did va estetik munosabatlarni o‘rganishga bo‘lgan e’tibor 

zamonaviy tasviriy san’at ta’limini rivojlantirishning dolzarb zarurati bilan izohlanadi. Birinchidan, insonning 
obyektiv borliq va ijodiy asarlarni idrok etish darajasining yetarli emasligi zamonaviy jamiyatning yuqori axborot 
va intellektual talablariga to‘liq mos kelmaydi hamda tasviriy san’at asarlariga qo‘yiladigan estetik mezonlarga 
yetarli darajada javob bermaydi.

Bugungi kunda bo‘lajak o‘qituvchi nostandart fikrlash qobiliyati, yuqori intellekt, estetik did, badiiy o‘ziga 
xoslik hamda umuminsoniy va estetik qadriyatlarni anglash salohiyatiga ega bo‘lishi zarur. Tasviriy san’at asar-
larida mujassam bo‘lgan kompozitsion yechimlar ijodiy asarning badiiy-estetik qiymatini belgilaydi va ushbu 
jarayon talabalarning ijodiy faoliyatida namoyon bo‘ladi. Bu esa inson yashash muhitining estetik jihatdan 
boyishiga hamda talabalarda badiiy did va estetik tafakkurning shakllanishiga xizmat qiladi.

Olingan bilimlar, idrok tajribasi va estetik obyektlardan zavqlanish hissi badiiy didni shakllantiradi hamda 
talabaning ijodiy faoliyatida muhim tafakkur mexanizmlarini rivojlantiradi.

O‘zbekiston Respublikasi Prezidentining 2025-yil 1-iyuldagi PQ-212-son1li “Tasviriy va amaliy san’at 
sohasini yanada rivojlantirishga doir qo‘shimcha chora-tadbirlar to‘g‘risida”gi qarori hamda boshqa norma-
tiv-huquqiy hujjatlarda belgilangan vazifalarni amalga oshirishda mazkur maqola ma’lum darajada ilmiy-amaliy 
ahamiyat kasb etadi.

Oliy ta’lim muassasasida tahsil olish davri shaxsning har tomonlama rivojlanishida muhim bosqich hisobla-
nadi. Ushbu jarayonda ta’lim va tarbiyaning uyg‘unligi alohida ahamiyat kasb etadi. Abdulla Avloniy ta’kidlagan-
idek: “Tarbiya biz uchun yo hayot – yo mamot, yo najot – yo halokat, yo saodat – yo falokat masalasidir”.

Mazkur fikr talabalik davrida yoshlarning nafaqat bilim olishi, balki ma’naviy-axloqiy jihatdan kamol topishi 
zarurligini anglatadi. Shu nuqtayi nazardan, talabalik davri shaxsning ijtimoiylashuvi, mustaqil fikrlashi va 
hayotiy pozitsiyasining shakllanishida hal qiluvchi bosqich sifatida namoyon bo‘ladi.

Zamonaviy jamiyatda insonning vizual axborotni qabul qilish tezligi ortib borayotgan bir paytda, uning 
chuqur estetik tahlil qilish qobiliyati, ya’ni badiiy idrok madaniyati ma’lum darajada susayib bormoqda. Bu holat, 
ayniqsa, talabalarda san’at asarlarini faqat tashqi ko‘rinish darajasida qabul qilish, uning ichki mazmuni, badiiy 
g‘oyasi va kompozitsion yechimini to‘liq anglamaslik kabi holatlarni yuzaga keltirmoqda.

MAVZUGA OID ADABIYOTLAR SHARHI
Shu nuqtai nazardan, badiiy did va estetik tafakkur muammosi nafaqat san’atshunoslik, balki pedagogika, 

psixologiya va falsafa fanlari kesishmasida o‘rganiladigan murakkab ilmiy muammo sifatida namoyon bo‘ladi. 
Sharq mutafakkirlari Ibn Sino va Forobiy asarlarida san’atning inson ruhiy kamolotidagi o‘rni, estetik idrokning 
ma’naviy tarbiyadagi ahamiyati chuqur yoritilgan bo‘lib, bu qarashlar bugungi zamonaviy pedagogik tizim uchun 
ham metodologik asos bo‘lib xizmat qiladi. Badiiy did insonning san’atga estetik munosabatini ifodalaydi. U 
go‘zallikni idrok etish, undan zavqlanish va xunuklikni rad etish qobiliyatida namoyon bo‘ladi. Yomon did esa 
estetik qadriyatlarga befarqlik bilan tavsiflanadi. Badiiy didi rivojlangan shaxs san’at asarini kitchdan farqlay 
oladi va uning estetik qiymatini to‘g‘ri baholaydi. Kitch esa estetik me’yorlardan og‘ish, ijodiy asarning sodda-
lashtirilishi va vulgarizatsiyasini ifodalaydi. 

Badiiy did – bu murakkab ma’naviy tarbiya mahsulidir. Ilmiy adabiyotlarda didni san’at turlari bo‘yicha tas
niflash odatda qabul qilingan bo‘lib, ular teatr, adabiy, musiqiy va boshqa yo‘nalishlarga ajratiladi. Musiqiy did 
musiqaning o‘ziga xos xususiyatlariga asoslanadi hamda shaxsning musiqiy madaniyati darajasini ifodalaydi. 
Bu musiqaga baholovchi munosabat, jumladan, musiqani estetik his qilish, uning mazmunini idrok etish, undan 
zavqlanish, qadrlash, atrofdagi hayot bilan bog‘liq holda tushunish va eng yaxshi namunalarni tanlash qobili-
yatidir. Did san’at asarining mavzusini, musiqiy g‘oyasini, musiqa tabiatini va boshqa estetik jihatlarini anglash 
qobiliyatini ifodalaydi. Did tipik maxsus hissiy shaklda namoyon bo‘lib, ma’lum bir san’at turining materialida 
mujassamlanadi. “Musiqada esa bu holat bastakorning yangi, g‘ayrioddiy intonatsiyalarni odatda muhim va 
tez-tez qo‘llaniladigan intonatsiyalar bilan uyg‘unlashtira olish qobiliyatida ko‘rinadi”.

Rivojlangan badiiy did quyidagi jihatlarni o‘z ichiga oladi:

•	 chinakam san’at namunalariga qiziqish;

•	 asarning semantik mazmunini anglash;

•	 haqiqiy va soxta asarlarni farqlash qobiliyati.

Tasviriy san’at badiiy didni rivojlantirishning eng samarali vositalaridan biridir. Talabalarni haqiqiy san’at 
asarlari bilan tanishtirish ularning estetik idrokini shakllantiradi va san’atga qiziqishini oshiradi. Portret janri 
inson psixologiyasini, maishiy janr ijtimoiy munosabatlarni, manzara janri esa tabiat estetikasini anglashga 
xizmat qiladi. Talabalarning bo‘sh vaqtini to‘g‘ri tashkil etish estetik tarbiyaning muhim omillaridan biridir.

Badiiy ta’lim yo‘nalishlari – tasviriy san’at, dizayn, kompyuter grafikasi – bu jarayonni boyitadi.
Qobiliyatlar – bu o‘ziga xos ichki “zaryad”, shaxsning salohiyati bo‘lib, u ongli ravishda ma’lum bir faoliyatda 

va ayni paytda estetik talablarga javob beradigan eng yaxshi usullar hamda texnikalarda namoyon bo‘lishi 
kerak.

Badiiy did ijtimoiy muhit bilan uzviy bog‘liq bo‘lib, jamiyatdagi madaniy me’yorlar asosida shakllanadi va 
rivojlanadi.

TADQIQOT METODOLOGIYASI
Mazkur maqolada talabalarda badiiy did va estetik tafakkurni rivojlantirish jarayonini o‘rganishda kompleks 

ilmiy yondashuv qo‘llanildi. Tadqiqotning metodologik asosini tizimli yondashuv, qiyosiy tahlil, pedagogik 
kuzatuv, san’atshunoslik tahlili hamda psixologik interpretatsiya usullari tashkil etadi. Shu sababli, talabalarda 

1	 https://www.lex.uz/uz/docs/-7611797

badiiy didni shakllantirish jarayoni ularning estetik tafakkurini rivojlantirish, vizual madaniyatini boyitish va ijodiy 
fikrlash qobiliyatini kuchaytirish bilan bevosita bog‘liq bo‘lgan kompleks pedagogik jarayon sifatida qaraladi. 
Tizimli yondashuv doirasida badiiy didni shakllantirish jarayoni alohida komponentlar yig‘indisi emas, balki 
o‘zaro uzviy bog‘langan pedagogik tizim sifatida tahlil qilindi. Ushbu tizimda idrok, emotsiya, tafakkur va estetik 
baholash jarayonlari yaxlit struktura sifatida o‘rganildi. Qiyosiy tahlil metodi orqali milliy va xalqaro pedagogik 
tajribalar, tasviriy san’atni o‘qitish metodikalari hamda estetik tarbiya modellari o‘zaro solishtirildi. 

Ayniqsa, an’anaviy akademik rasm ta’limi bilan zamonaviy kompetensiyaviy yondashuv o‘rtasidagi 
farqlar aniqlashtirildi. San’atshunoslik tahlili asosida talabalarning tasviriy san’at asarlarini idrok etish jarayoni 
kompozitsiya, rang, shakl, ritm va plastika nuqtayi nazaridan o‘rganildi. Bu jarayonda san’at asarining estetik va 
badiiy qiymatini aniqlash mexanizmlari tahlil qilindi. Pedagogik kuzatuv jarayonida esa talabalarning real san’at 
asarlari bilan ishlash faoliyati, ularning estetik reaksiyalari hamda tahlil qilish ko‘nikmalari bevosita kuzatildi va 
qayd etildi.

TAHLIL VA NATIJALAR
Tadqiqot natijalari shuni ko‘rsatadiki, talabalarda badiiy did va estetik tafakkurning shakllanishi murakkab, 

ko‘p bosqichli psixologik-pedagogik jarayon hisoblanadi. Ushbu jarayon bir necha funksional bosqichlarda 
amalga oshadi.

Birinchi bosqich – sezgi-idrok bosqichi bo‘lib, unda talaba san’at asarini vizual darajada qabul qiladi. Bu 
bosqichda rang, shakl, chiziq va kompozitsion tuzilma asosiy ahamiyat kasb etadi.

Ikkinchi bosqich – emotsional bosqich bo‘lib, unda san’at asari talabaning ichki hissiy holatiga ta’sir 
ko‘rsatadi. Bu jarayonda estetik zavq, hayrat, befarqlik yoki inkor kabi emotsional reaksiyalar shakllanadi.

Uchinchi bosqich – kognitiv-analitik bosqich bo‘lib, bunda talaba asarning mazmuni, g‘oyasi va badiiy 
strukturasini tahlil qiladi. Bu bosqichda mantiqiy va estetik tafakkur uyg‘unlashadi.

To‘rtinchi bosqich – aksiologik baholash bosqichi bo‘lib, unda san’at asarining estetik qiymati aniqlanadi 
va shaxsiy estetik qarash shakllanadi. 

Natijalar shuni ko‘rsatadiki, badiiy didning shakllanishi quyidagi omillar bilan bevosita bog‘liq:

•	 real san’at asarlari bilan doimiy muloqot;

•	 vizual va estetik savodxonlikning rivojlanishi;

•	 kompozitsion tahlil ko‘nikmalarining shakllanishi;

•	 mustaqil estetik baholash qobiliyatining rivojlanishi.

Shuningdek, talabalarda haqiqiy san’at va ommaviy “kitch” mahsulotlarini farqlash darajasi hali yetarli da
rajada shakllanmaganligi aniqlandi. Estetik tafakkur insonning ruhiy-intellektual rivojlanishida muhim o‘rin tutuv
chi murakkab fenomen bo‘lib, u nafaqat go‘zallikni qabul qilish, balki uni anglash, talqin qilish va qayta yaratish 
qobiliyatini ham o‘z ichiga oladi. Ibn Sino san’atning inson ruhini tarbiyalash va ma’naviyatini oshirishdagi o‘rni 
haqida quyidagicha fikr bildirgan: “San’at inson ruhining rivojlanishi va uning ma’naviy dunyosining shaklla-
nishidagi muhim vositadir”. Ushbu fikr san’atning nafaqat tashqi ko‘rinishni aks ettirishi, balki uning chuqur 
ma’no va go‘zallik jihatlarini anglashga yordam berishini ta’kidlaydi. Badiiy did va estetik tafakkur nafaqat san’at 
asarlarini tushunish, balki ular bilan o‘zaro aloqada bo‘lish hamda estetik idrokni yuksaltirishga xizmat qiladi. 

Al-Farobiy esa san’atning inson ma’naviy dunyosini shakllantirishdagi o‘rnini quyidagicha ifodalagan: 
“Badiiy tafakkur va san’at insonning ruhiy holatini o‘zgartiradi hamda uning ichki va tashqi dunyo bilan bo‘lgan 
munosabatini yangi shaklda tashkil etadi”. Ushbu fikr estetik tafakkur shaxsni nafaqat tashqi go‘zallikni qabul 
qilishga, balki uni yangicha talqin qilish, yaratish va badiiy idrokni boyitishga yo‘naltirishini ko‘rsatadi. Bugungi 
pedagogik amaliyotda bir qator muammolar kuzatiladi: talabalarning san’at asarlarini yuzaki idrok etishi, estetik 
tahlil ko‘nikmalarining yetarli darajada shakllanmaganligi, vizual madaniyatning fragmentar xarakter kasb etishi 
hamda estetik baholashdagi subyektivlikning ustunligi. Shu bois zamonaviy ta’lim jarayonida integrativ, inter-
aktiv va refleksiv yondashuvlarga asoslangan metodlarni keng joriy etish zarur. Mazkur yondashuvlar tala-
balarning mustaqil estetik fikrlashini shakllantirishda muhim rol o‘ynaydi.

XULOSA VA TAKLIFLAR
Talabalarda badiiy did va estetik tafakkurni rivojlantirish murakkab, ko‘p qatlamli hamda tizimli pedagogik 

jarayon bo‘lib, u idrok, emotsiya, tafakkur va estetik baholash omillarining uzviy integratsiyasiga asoslanadi. 
Badiiy did shaxsning nafaqat san’atni anglash qobiliyatini, balki uning estetik dunyoqarashi, madaniy iden-

tifikatsiyasi va ijodiy salohiyatini belgilovchi muhim omil sifatida namoyon bo‘ladi. Shu jihatdan qaraganda, 
talabalarda badiiy did va estetik tafakkurni rivojlantirish shaxsning ma’naviy, intellektual va ijodiy kamoloti bilan 
bevosita bog‘liq bo‘lgan ko‘p bosqichli pedagogik jarayon hisoblanadi.

Talabalarning badiiy did va estetik tafakkurini rivojlantirish bo‘lajak mutaxassislarning o‘z kasbiy faoliyatida 
madaniyatning turli ijtimoiy-kasbiy funksiyalarini samarali bajarishiga imkon beradigan aniq ijtimoiy-kasbiy 
yo‘nalganlikni shakllantirishni, talabalarning maxsus ijtimoiy-kasbiy guruh vakillari sifatida shakllanishi va rivoj
lanishining individual hamda psixologik xususiyatlarini hisobga olishni, shuningdek, talabalarda badiiy did va 
estetik tafakkurni shakllantirish hamda rivojlantirishning turli shakl va mexanizmlarini belgilovchi ijtimoiylashuv 
jarayonlari parametrlarini aniqlash va tahlil qilishni talab etadi. Tadqiqot natijalari shuni ko‘rsatadiki, estetik 
tarbiya oliy ta’lim tizimida alohida strategik yo‘nalish sifatida rivojlantirilishi lozim. 

Mazkur jarayon talabalarda estetik madaniyatni shakllantiradi, ijodiy tafakkurni rivojlantiradi, san’atni 
chuqur anglash kompetensiyasini hosil qiladi hamda vizual savodxonlik darajasini oshiradi. Shuningdek, oliy 
ta’lim muassasalarida tasviriy san’at va estetik tarbiyaga oid fanlar integratsiyasini kuchaytirish, zamonaviy 
pedagogik texnologiyalar asosida vizual idrok va badiiy tahlil ko‘nikmalarini rivojlantirish, talabalarning mustaqil 
ijodiy faoliyatini qo‘llab-quvvatlovchi amaliy loyihalar va ko‘rgazmalar sonini oshirish, raqamli ta’lim muhiti orqali 
milliy va jahon san’ati namunalaridan foydalanish imkoniyatlarini kengaytirish hamda estetik tarbiya jarayonida 
milliy madaniy qadriyatlar va badiiy merosdan samarali foydalanish muhim ahamiyat kasb etadi.

Umuman olganda, badiiy didni rivojlantirish shaxsni estetik jihatdan barkamol, ijodiy fikrlovchi va madaniy 
jihatdan yetuk mutaxassis sifatida shakllantirishning muhim omillaridan biri hisoblanadi.

Pedagogika nazariyasi. Pedagogik ta’limotlar tarixi

